
ABSTRAK

Ang pag-aaral na ito ay tungkol sa Mga Kuwento ng Tagumpay Mula sa
Marahas na Relasyon na ginagamitan ng metodo ng pakikipagkuwentuhan, isang
pamamaraan sa Sikolohiyang Pilipino. Sa pag-aaral, binibigyang-diin ang iba’t
ibang paraan ng mga kalahok upang mapagtagumpayan o wakasan ang marahas
na relasyon mula sa kani-kanilang mga asawa. Ang pamamaraan katulad ng pag-
iisip sa kapakanan ng kani-kanilang mga anak at mahal sa buhay, ang
pakiramdam ng kawalan ng dignidad at awa sa sarili ang naging dahilan upang
magkaroon ng lakas ng loob ang mga kalahok na magreklamo sa awtoridad laban
sa kani-kanilang mga asawa. Higit na nakatulong sa mga kalahok ang suporta na
pinaparamdam ng kapamilya at ang pagtulong upang makapaghanapbuhay o
makapagtrabaho, upang magkaroon ang mga kalahok ng bagong simula sa
kanilang buhay. Isa rin sa mga paraan ng mga kalahok ang pakikinig sa mga payo
na nanggaling sa kanilang mga mahal sa buhay. Ang hindi na pag-iisip sa
nakaraan at libangin na lamang ang sarili sa makabuluhang bagay ay isa rin sa
mga paraan upang makalimot. Higit sa lahat ang pagdarasal o pananalig sa Diyos
ang mahalagang bagay na hindi nakalimutan ng mga kalahok na gawin sa mga
panahong nararanasan nila ang lupit ng kanilang mga asawa hanggang sa

mapagtagumpayan na wakasan ang marahas na relasyon.

